
Kultura politiko berriari buruzko deliberazio prozesua 

23. Lan dokumentua  

Taldearen ekarpena lankidetzazko gobernantzari Etorkizuna Eraikizen  

(2022ko azaroaren 23a) 

Sarrera 

Kultura politiko berriaren inguruko deliberazio taldeak ikerketa ekintza metodologia jarraituz 

lan egin du 2020ko udaberrian sortu zenetik. Honek esan nahi du jakintza metodologiko honen 

bidez beste bi jakintza mota uztartu direla. Alde batetik, lankidetzazko gobernantzaren 

inguruan jakintza alor desberdinetatik egin diren ekarpen teoriko eta kontzeptualak, hauek 

kideen eskutik eta kanpotik gonbidatu diren adituen eskutik landu dira prozesuan. Bestalde, 

partaideen eta gonbidatuen jakintza praktiko edo esperientziatik eratorritako jakintza txertatu 

da.  

2020ko ekainetik 2021eko apirilera bitartean modu honetan garatutako jakintza “Kultura 

politiko berri baten eraikuntza Gipuzkoan. Kontzeptuak, metodologia eta esperientziak” 

liburuan jaso zen, eta berau eskuragarri dago  https://www.gipuzkoa.eus/eu/web/etorkizuna-

eraikiz-bckp/-/nueva-cultura-politica estekan.  

2021eko apiriletik 2022ko azarora bitartean sortutako jakintza prozesuko memoria eta lan-

dokumentuetan jaso da, baina oraindik ez da haietan oinarrituriko txosten edo libururik 

prestatu. Hala ere, taldeak uste du eginiko ikasketetako batzuk baliagarriak izan daitezkeela 

Etorkizuna Eraikizen baitan, edo ekimen honetatik kanpo ere, lankidetzazko gobernantza 

garatzeko ahaleginetan ari diren lurraldeko eragileentzat. Ondorioz, datozen ataletan, 

erabilgarriak izan daitezkeen kontzeptu, irizpide eta moldeak partekatzen dira.  

Jasotzen dena ez da eredu teoriko bat, ezta praktika desberdinen deskribapena ere. Datozen 

ataletako edukiak praxian dute oinarria, hau da, taldeak teoriatik praktikara eta praktikatik 

teoriara eginiko joan etorri jarraiaren emaitza dira.  

Zehazki, ondorengoak dira taldeak partekatzen dituenak: 

a) Lankidetzazko gobernantzaren definizio bat 

b) Lankidetzazko gobernantza garatzeko lehenetsitako sei irizpide 

c) Lankidetzazko gobernantza Etorkizuna Eraikizen modu emergentean garatu eta 

hibridoa denaren egiaztapena 

d) Izaera komunitarioa barneratzen duen lankidetzazko gobernantzaren potentzial 

eta zailtasunen inguruko hausnarketa   

e) Praktikan ikusi diren lankidetzazko gobernantza moldeen lehen zerrenda bat 

Lankidetzazko gobernantzaren definizio bat 

Taldeak ondorengo definizio hartu du bere lanerako: 



 

Lankidetzazko gobernantza da erakunde publiko, gizarte eragile eta herritarren arteko 

lankidetza instituzionalizatua, herri politiken ekosistema ahalduntzeko eta eraginkortzeko; hau 

egin behar da erakundeen, gizarte eragileen eta herritarren arteko gizarte kapitala sendotuz, 

deliberazio eta ekintza partekatuen bidez. 

Lankidetzazko gobernantza garatzeko sei irizpide  

Guztira 19 irizpiderekin lan egin ondoren, taldeak ondorengo sei lehenetsi ditu lankidetzazko 

gobernantza bultzatzerakoan bete beharreko irizpide moduan: 

1. Gobernua eta gainontzeko eragileen borondatea egotea lankidetzazko 

gobernantzaren garapenean sakontzeko. gobernuek eta gainontzeko lurraldeko 

eragileek euren borondatea erakusten dute agenda politiko/publikoaren 

diseinuan eta honi dagozkion etorkizuneko erronken inguruan lankidetzan eta 

elkarreraginean aritzeko.  

2. Entzuteko, hausnartzeko eta batzuetan (baina ez derrigorrez) erabakitzeko 

guneak sortzea. Herritar eta eragileak entzuteko, hausnartzeko, deliberatzeko 

edota erabakitzeko guneak sortzen dira. Gune horiek ez dira hierarkia baten 

bitartez zuzentzen; aldiz, harreman horizontalak eratzen dira, eta haietan 

sozietate zibila osatzen duen eragile sarearekin (instituzioak, enpresak, 

gobernuz kanpoko erakundeak, unibertsitateak, elkarteak, eta abar) 

interakzioan eta elkarlanean aritzen dira gobernuak. 

3. Agenda publiko partekatua. Gobernuaren eta gizartearen (erakunde eta 

herritarren) arteko harremana agenda publikoaren inguruan artikulatzen da. 

Agenda publikoa ez dadin soilik gobernuarena izan, agenda publikoaren 

lehentasun eta aplikazioak, eta ondorioz herri politikenak, gobernua eta 

eragileen arteko elkarreragin eta kooperazioaren bitartez ezartzen jartzen dira. 

4. Eragileen aniztasuna. Deliberazio publikoan askotariko eragileak txertatzen 

dira, eta herritarrekin sustatutako prozesuetan aktoreen aniztasuna hobesten 

da.  

5. Ebaluazioa. Elkar ebaluazioa  txertatzeko mekanismoak sortzen dira lan 

moduetan eta politika publikoen jarraipenean. 

6. Erakundeen gaitasunak. Herritarrekin eta eragileekin lankidetzan sustatutako 

praktikak eraginkortzeko gaitasun berriak garatzen dira (gaitasun teknikoak, 

fazilitaziokoak, emozionalak). 

Lankidetzazko gobernantza Etorkizuna Eraikizen modu emergentean garatu eta hibridoa 

denaren egiaztapena 

Etorkizuna Eraikizen esperientzia adituekin kontrastatzeko egin diren ariketetan baieztatu da 

ekimen hau eta bere baitako lankidetzazko gobernantza modu emergentean ari direla eratzen. 

Honek esan nahi du hasieran diseinu bat edukitzeaz gain, bidea eginez ikasi egin dela eta 

ekimenaren inguruko adostasun berriak ere eraiki direla.  

Ikasketa eta adostasun hauek ekimenaren espazio anitzetan desberdinak izan direnez, 

gobernantza modu desberdinetan gauzatu da. Hau deskribatzeko hibrido hitza erabili da. 

Lankidetzazko gobernantza hibridoa izateak esan nahi du ekimen honen baitan lankidetzazko 

gobernantzaren hainbat molde elkarrekin bizi direla.   



 

Deliberazio taldeak uste du lankidetzazko gobernantza molde bakoitza egoera jakin batzuetan, 

edo jarduera-eremu jakin batzuetarako egokiagoa izango dela, baina jakintza hau ez dago 

sistematikoki  landuta. Etorkizunean deliberazio taldearen lanetako bat izan daiteke egoera eta 

eremu bakoitzarentzat gobernantza molde egokiena zein den aztertzen lagunduko duten 

markoak sortzea.    

Izaera komunitarioa barneratzen duen lankidetzazko gobernantzaren potentzial eta 

zailtasunen inguruko hausnarketa   

Deliberazio taldearen ikasketa prozesuak Etorkizuna Eraikizen garatzen ari den lankidetzazko 

gobernantzaren ezaugarri bat agerian jarri du: izaera komunitarioarekiko apustu politikoa.  

Apustu politiko hau esperimentazioarekin uztartu denean, izaera komunitario hau ardatzean 

duten lankidetzazko gobernantza konkretuak garatu dira. Adibide moduan aipatu dira 

erreferentzia zentroak, hauen artean Badalab azpimarratuz.  

Apustu politiko hau eta ekimen hauek lankidetzazko gobernantzaren ikuspegitik eztabaidatu 

direnean, bi gauza azpimarratu dira deliberazio taldean. Alde batetik, Gipuzkoan izaera 

komunitarioa barneratzen duten lankidetzazko gobernantza molde berritzaileak garatzeko 

potentziala. Bestetik, era honetako prozesuetarako oinarri teoriko eta etiko sendoagoen 

beharra. Bide honetatik joan daiteke etorkizunean deliberazio taldearen egitekoa.   

Praktikan ikusi diren lankidetzazko gobernantza moldeen lehen zerrenda bat 

Aurrez aipatu dugu, izaera hibridoari erantzunez, Etorkizuna Eraikizen baitan badirela jadanik 

lankidetzazko gobernantza molde bat baino gehiago. Deliberazio taldeak, bere lanean, hiru 

deskribatu ditu. Jaso diren hiru moldeek gobernu eta gizarte antolatuaren arteko lankidetza 

dute kontuan. Momentuz ez da jaso, beraz, gobernua eta herritarren arteko lankidetzaren 

inguruko molderik. Molde hauek berrikusi eta osatzea ere deliberazio taldearen etorkizuneko 

egitekoetako bat izan daiteke.   

Deskribatu diren hiru moldeak ondorengoak dira: 

a) Gobernuaren erabakitzeko gaitasunean, baliabideetan, estrategian eta 

lidergoan oinarritutako gobernantza  

Gobernuaren agenda politikoan kokatzen den gobernantza da. Gobernuak ekosistemako beste 

eragile batzuei parte hartzeko aukera ematen dien eztabaida prozesuak dira, baina 

gobernuaren erabakitzeko gaitasunean, baliabideetan, estrategian eta lidergoan oinarrituta. 

Prozesuetan parte hartzera gonbidatzen diren pertsonen rol nagusia ezagutza ematea da.  

Ezagutza horren bidez, parte-hartzaileek gobernuaren erabakietan eragin dezakete. Hala ere, 

politikei buruzko azken erabakia gobernuak hartzen du beti.  

b) Parte hartzen duten eragile guztien erabakitzeko gaitasunean, baliabideetan, 

estrategian eta lidergoan oinarritutako gobernantza 

Agenda publikoan (lurraldearen agendan) kokatzen den gobernantza da, gobernuaren agenda 

politikoa baino zabalagoa dena. Prozesu horietan, parte-hartzaile guztiek, baita gobernuak ere, 

ezagutza ez ezik, erabakitzeko gaitasuna, baliabideak, estrategia eta lidergoa ere ekartzen 

dituzte taldeari eragiten dioten arazoen inguruan. Prozesuan zehar, eragileek elkarren arteko 

erabakietan eragin dezakete. Hala ere, eragile bakoitzak, elkarrekin eztabaidatu ondoren, 

berari dagozkion erabakiak hartzen ditu.  



 

Gobernuak, beraz, bere politikei buruzko erabakiak hartzen jarraitzen du, gainerako eragileek 

beren jarduera eremuari lotutako erabakiak hartzen dituzten bezala, baina erabaki horiek 

helburu komun baten inguruan lerrokatuta daude.  

 

c) Lurraldearen (komunitatea) erabakitzeko gaitasunean, baliabideetan, 

estrategian eta lidergoan oinarritutako gobernantza 

Lurraldea/komunitatea subjektu kolektibo gisa interpretatzea eskatzen du, lurraldeko 

eragileen batura hutsa baino zerbait gehiago bezala. Kasu honetan, lurraldeko eragileek 

elkarrengan eragina edukitzeaz gain, erabakiak hartzeko espazio kolektibo bat sortzen da, non 

lurraldearenak edo komunitatearenak diren baliabideak, estrategiak eta lidergoak dauden.  

 

Kasu honetan, gobernuak bere agenda politikoari buruzko erabaki batzuk agenda publiko 

partekatuarekin lotzen ditu, non ez duen erabakiak hartzeko azken ahalmenik. 

 


